
Vendim nr. 21 datë 21.01.2019
Kolegji i Gjykatës Kushtetuese të Republikës së Shqipërisë, i përbërë nga:

Vitore Tusha,

Anëtare  e Gjykatës Kushtetuese

Fiona Papajorgji,
Anëtare  e      
“            “

Marsida Xhaferllari,
Anëtare  e       “            “

në datën 21.01.2020 mori në shqyrtim paraprak kërkesën me nr. 21 Akti, që i përket:

KËRKUES:
ABDURAHMAN SOKOLI

SUBJEKT I INTERESUAR


DREJTORIA RAJONALE E SIGURIMEVE SHOQËRORE, TIRANË
OBJEKTI:
Shfuqizimi si i papajtueshëm me Kushtetutën i vendimit  nr. 353, datë 04.05.2017 të Kolegjit Administrativ të Gjykatës së Lartë.
BAZA LIGJORE:
Nenet 42, 131/1/f, 134/1/i dhe 134/2 të Kushtetutës së Republikës së Shqipërisë; neni 6 i Konventës Evropiane për të Drejtat e Njeriut (KEDNj); neni 71 e vijues i ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar.
Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,

V Ë R E N:
I

1. Kërkuesi ka paraqitur kërkesëpadi në Gjykatën e Rrethit Gjyqësor Tiranë kundër Drejtorisë Rajonale të Sigurimeve Shoqërore, Tiranë (DRSSH, Tiranë), me objekt: “Detyrimin e palës së paditur t'i paguajë paditësit pension të parakohshëm për vjetërsi shërbimi.”. 
2. Gjykata e Rrethit Gjyqësor Tiranë, me vendimin nr. 6613, datë 26.06.2012, ka vendosur: “Pranimin pjesërisht të kërkesëpadisë. Detyrimin e palës së paditur, Drejtoria Rajonale e Sigurimeve Shoqërore, Tiranë, t’i paguajë paditësit pensionin e parakohshëm për vjetërsi shërbimi, përgjatë periudhës 01.02.1998, në përputhje me formulën e nenit 11 të ligjit nr.8087, datë 13.03.1996 “Për Sigurimin Shoqëror Suplementar të Ushtarakëve të Forcave të Armatosura të Republikës së Shqipërisë”, përfshirë rritjet që ka pësuar paga referuese. Detyrimin e palës së paditur, Drejtoria Rajonale e Sigurimeve Shoqërore Tiranë, të rillogarisë paditësit pensionin e parakohshëm për vjetërsi shërbimi, përgjatë periudhës 13.05.2004 – 01.02.2010, në përputhje me formulën e nenit 35 të ligjit nr.9210, datë 23.03.2004 “Për Statusin e Ushtarakut të Forcave të Armatosura në Republikën e Shqipërisë”, si dhe t’i paguajë diferencat e papaguara përgjatë kësaj periudhe, përfshirë rritjet që ka pësuar paga referuese. Rrëzimin e kërkesëpadisë për kërkimet e tjera.”.

 3. Gjykata e Apelit Tiranë, me vendimin nr. 172, datë 25.01.2013, ka vendosur lënien në fuqi të vendimit nr. 6613, datë 26.06.2012 të Gjykatës së Rrethit Gjyqësor Tiranë.
4. Mbi rekursin e DRSSH-së Tiranë, Kolegji Administrativ i Gjykatës së Lartë, me vendimin nr. 00-2017-712 (353), datë 04.05.2017 ka vendosur prishjen e vendimit nr. 172, datë 25.01.2013 të Gjykatës Apelit Tiranë dhe dërgimin e çështjes për rishqyrtim në Gjykatën Administrative të Apelit.

II

5. Kërkuesi i është drejtuar Gjykatës Kushtetuese për shfuqizimin e vendimit gjyqësor objekt kërkese, me pretendimin se i është cenuar e drejta për një proces të rregullt ligjor, duke ngritur shkaqet e mëposhtme:
5.1. Është cenuar e drejta për t’u njoftuar, pasi kërkuesi nuk është vënë në dijeni se kur do të dëgjohej dhe jepej vendim nga Gjykata e Lartë për çështjen e tij, si dhe vendimi i dhënë nuk i është komunikuar rregullisht.
5.2  Është cenuar e drejta për t’u dëgjuar, për t’u mbrojtur, si dhe parimet e barazisë së armëve, kontradiktoritetit dhe gjykatës së caktuar me ligj, pasi çështja e tij është gjykuar në dhomë këshillimi me tre gjyqtarë, ndërsa duhej të ishte gjykuar në seancë gjyqësore me pesë gjyqtarë. 
5.3. Është cenuar parimi i barazisë, i paanshmërisë dhe i mosparagjykimit të çështjes, sepse Gjykata e Lartë ka urdhëruar rigjykimin e çështjes nga Gjykata Administrative e Apelit, duke dhënë udhëzime për zgjidhjen e saj.

III

Vlerësimi i Kolegjit

6. Kolegji vlerëson të theksojë fillimisht se prej datës 16 korrik 2018, Gjykata  Kushtetuese nuk ka pasur kuorumin e nevojshëm ligjor për formimin dhe funksionimin e Kolegjit seleksionues  për shqyrtimin paraprak të çështjeve. Pas plotësimit të këtij kuorumi u bë e mundur marrja në shqyrtim e kësaj çështjeje.

A. Për legjitimimin e kërkuesit


7. Kolegji vëren se sipas neneve 131/1/f, 134/1/i dhe 134/2 të Kushtetutës, si dhe nenit 71 të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar (ligji nr. 8577/2000), çdo individ, person fizik ose juridik, subjekt i së drejtës private dhe publike, kur është palë në një proces ligjor ose kur është bartës i të drejtave dhe lirive themelore të parashikuara nga Kushtetuta, mund të vërë në lëvizje Gjykatën Kushtetuese. Ankimi kushtetues individual, në çdo rast, duhet të plotësojë kriteret e nenit 71/a të ligjit nr. 8577/2000, që lidhen me shterimin e mjeteve juridike, afatin e paraqitjes së kërkesës, llojin e pasojave negative të pësuara, mundësinë për rivendosjen e së drejtës së shkelur dhe rregullimet e veçanta ligjore të shqyrtimit paraprak të kërkesës.

8. Kolegji vlerëson kur kërkuesi, si individ, legjitimohet ratione personae, në kuptim të neneve 131/1/f, 134/1/i dhe 134/2 të Kushtetutës, sepse ka qenë palë në procesin gjyqësor, për të cilin është marrë vendimi objekt kundërshtimi në Gjykatën Kushtetuese. 
9. Në kushtet kur kërkuesi kundërshton vendimin gjyqësor që ka vendosur rikthimin e çështjes për rigjykim, Kolegji vlerëson se fillimisht duhet të analizohet, në bazë të nenit 131/1/f dhe 134/1/i të Kushtetutës, si dhe nenit 71/a, pika 1, shkronja “a”, të ligjit nr. 8577/2000, nëse kërkuesi ka shteruar të gjitha mjetet juridike për mbrojtjen e të drejtave kushtetuese të tij përpara se t’i drejtohej kësaj Gjykate.
10. Gjykata në praktikën e saj ka pranuar se në kuptim të nenit 131/1/f të Kushtetutës, individi mund t’i drejtohet asaj për cenimin e së drejtës për një proces të rregullt ligjor, pasi të ketë shterur të gjitha mjetet juridike. Shterimi i mjeteve juridike nënkupton që ankuesi duhet të shfrytëzojë në rrugë normale mjetet juridike, të cilat janë të përshtatshme, të disponueshme dhe të frytshme për një çështje konkrete. Shterimi i mjeteve përbën parakusht që duhet përmbushur nga kërkuesi, i cili para se t’i drejtohet Gjykatës Kushtetuese duhet të vërtetojë se ka përdorur të gjitha mjetet ligjore të njohura nga ligji dhe të mjaftueshme për të rivendosur të drejtat e shkelura. Mjetet ligjore shterojnë kur në varësi të rrethanave të çështjes rregullat procedurale nuk parashikojnë mjete të tjera ankimi (shih vendimin nr.38, datë 25.04.2017 të Gjykatës Kushtetuese).
11. Bazuar në aktet bashkëlidhur kërkesës, Kolegji konstaton se vendimi i kundërshtuar i Gjykatës së Lartë ka vendosur kthimin e çështjes për rishqyrtim në Gjykatën e Apelit Tiranë me tjetër trup gjykues. Rrjedhimisht, ai nuk përbën vendim përfundimtar për efekt të gjykimit kushtetues, sipas nenit 131/1/f të Kushtetutës, pasi nuk është shprehur për themelin e çështjes. Për sa kohë që kërkuesi nuk ka marrë një përgjigje përfundimtare nga gjykatat në lidhje me çështjen e tij, ai i ka të gjitha mjetet e nevojshme juridike për mbrojtjen e interesave të tij gjatë rigjykimit të çështjes, përfshirë më pas edhe mbrojtjen kushtetuese pranë kësaj Gjykate.
12. Për sa më sipër, Kolegji vlerëson se kërkuesi nuk ka shteruar mjetet ligjore për t`iu drejtuar kësaj Gjykate, në kuptim të nenit 131/1/f të Kushtetutës, për rrjedhojë kërkesa nuk mund të kalojë për shqyrtim në seancë plenare.
PËR KËTO ARSYE,
Kolegji i Gjykatës Kushtetuese të Republikës së Shqipërisë, në bazë të neneve 31 dhe 31/a, pika 2, shkronja “d”, të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,

V E N D O S I:

Moskalimin e çështjes për shqyrtim në seancë plenare.  

